
mangyan so wari

kadondonan no rarakrakeh a mangyan so ananakan pa no kataotao
a kakteh do vahay. a no mangyan a kapakacita so kapalangayan
a miyowyaw do ili am, o onowned am kaji ngaroan rana do yanan a wari, do
pacikakzan do kazasingan a pacionotan, ta akmey nivaod o ai a ji makararai
so angayan do kalikey pa no yanan a wari.

yaken rana am kabnekan nira niapoan ko a ya da pacingaranan, ya sira
tatlo o ananakan ni yaken a wari ko, o piawang namen si wari a macitonton
jiaken am ya alima a kawan, o awang ko si wari a neylikey jiamen am, ya
asa so ikaroa a kawan, so nikalovot da nira wari a niyanan ko.

no mian do ili si ina am, ji ko makararai so angayan, ta pilamnain ko si
Ina a mangay no ranom namen, ta nokanonang na pa am, abo pa o tagovi a
pavoyogan ni ama so ranom do vahay namen. no mangay si ina do ayo a
ompis so rarako a ayob namen am, yanan ko sira wari do vahay namen.

nokalialikey ko pa am, abo pa o pananazangan so mogis do ili namen,
so ikasanib ni ina a somibo do takey, no beken a manlaik do tokad no
nihakawan namen am, mian do wakay namen a manzavok so tamek. si ama

rana am no ji angay mangayo do takey am, mangay mapazat so tawaz a

Ilyan no among a ka no pai a ka no koyta a yakan namen. no manakem
ko sira ama a mazikna niamen sira wari am, ori ji ko mapasobsobnai a
omamizing so ciring da.

matanaraw o tagakal namen a niparing ni ama. no teyteyka am tagakal
o pialilimahan namen a piwalaman sira wari, ta teypiya pilingalingayan.
ipisa kapiwalam namen do tagakal am, macita ko sira kehzehza ko a
mitayotayo, rarahen da yaken am makey o onowned ko am kapangya ko.
makaha si wari rana am sapopohen ko a pabhesen do lolay na a paitkehen,
ka pakapiya ko a mangay macikeykeyan do kagagan ko. akmey asa ka
vatvatek no nikaroan ko ji wari am, mamizing ko rana a amlavi, ta nimacilo
niamen a amlololos do piciociowciowan namen. mi ko rana sapopohen am
ori nioring na rana. ko rana macita sira wari a ya piya so pangtoktoan am ko

masaray so onowned a nimiyan jira.

